
سیاسی و سماجی اتفاق رائے کیلئے قومی مکالمہ شروع کیا جائے : فافن کا مطالبہ 
اسلام آباد : 19 جنوری 2018 :  پاکستان  کی تمام جمہوری قوتوں کو فی الفور وسیع البنیاد قومی مکالمہ شروع کرنے کی ضرورت ہے تاکہ سیاست میں نئے در آنے والے منفی‘ نفرت انگیز اور جہل پسند رجحانات کا سدباب کیا جا سکے کیونکہ یہ رجحانات جمہوری ترقی کی راہ میں حائل ہو رہے ہیں اور سخت گیر عناصر کو سماجی اور سیاسی بیانیے پر حاوی ہونے کا موقع دے رہے ہیں۔ 50سے زائد سول سائٹی تنظیموں کے اتحاد فری اینڈ فیئر الیکشن نیٹ ورک ) فافن( کی جنرل کونسل کے اجلاس کے بعد جاری ہونے والے متفقہ اعلامیہ میں کہا گیا ہے کہ معاشرے میں موجود خطرناک اور حساس تقسیم کو گہرا کرنے کی کوششیں پاکستانی معاشرے کو غیر مستحکم کر دینے والی دراڑوں کا باعث بن رہی ہیں۔ یہ خطرناک دراڑیں ایسے وقت میں ابھر رہی ہیں جب وطن عزیز کو دہشت گردی سمیت گھمبیر بین الاقوامی اور علاقائی خطرات کا سامنا ہے۔متفقہ اعلامیہ میں زور دیا گیا ہے کہ پاکستان کی سیاسی جماعتوں ، میڈیا، سول سوسائٹی کے اداروں، عام شہریوں، اور ریاستی اداروں کو مزید وقت ضائع کئے بغیر فوری اور شعوری اصلاحی کوششوں کا آغاز کرنا چاہئے تاکہ ان خطرناک منفی رجحانات کو الٹایا جا سکے۔یہ عمل صرف ایک وسیع البنیاد قومی مکالمے کے ذریعے ممکن ہے تاکہ ریاست اور شہریوں کے مابین موجود سیاسی و سماجی معاہدے(دستور)کو نئے عصری تقاضوں سے ہم آہنگ کیا جا ئے اور اس قومی اتفاق رائے کا حصول ممکن بنایا جائے جو اس طرح کے بڑے چیلنجز سے نمٹنے کے لئے اقوام کو درکا ر ہوتا ہے۔
فافن کے اعلامیہ میں کہا گیا ہے کہ تمام سیاسی اور سماجی اکائیوں پر لازم ہو گیا ہے کہ وہ اپنے معمولی سیاسی اختلافات کو ایک طرف رکھتے ہوئے غربت ، دولت اور وسائل کی غیر مساوی تقسیم ،ملک میں انسانی حقوق اور شہری آزادیوں کی دگرگوں ہوتی صورت حال، انتہا پسندی کے  پھیلاؤ جیسے بڑے چیلنجز سے نمٹنے کی تیاری کریں۔ اسی طرح ملک میں خواتین اور اقلیتوں کی سیاسی اور سماجی زندگی میں کم ہوتی ہوئی شرکت سے نمٹنا بھی وقت کی اہم ضرورت ہے۔ 
اعلامیے میں زور دیا گیا ہے کہ بڑھتی ہوئی سیاسی منافرت نے ریاستی اداروں، ملک کے دستور، مقننہ ، عدلیہ ، نیشنل ایکشن پلان اور سب سے بڑھ کر جمہوری اور انسانی اقدار کو سخت نقصان پہنچایا ہے۔ ملک میں ہر چیز جماعتی سیاست کی نذر ہو گئی ہے اور میڈیا استدلال اور استحکام کے فروغ کی بجائے انتشار اور کنفیوژن پھیلاتا نظر آتا ہے اور حقائق کو افسانوں سے الگ کرنا بہت مشکل ہو گیا ہے۔ 
[bookmark: _GoBack]اگرچہ یہ ضروری ہے کہ تمام ریاستی اداروں کو آئینی حدود کے اندر اپنے طے کردہ اختیارات کا استعمال کرنا چاہئے اور اس سلسلے میں اختیارات کی تقسیم کے تصور کا احترام کرنا چاہئے مگر اس کے ساتھ ساتھ یہ بھی ضروری ہے کہ ایسے عناصر کو ایک منظم عمل کے ذریعے شناخت کیا جائے اور مرکزی دھارے سے الگ کیا جائے جو غیر جمہوری رجحانات اور غیر جمہوری اقدار کے پھیلاؤ کے لئے کوششیں کر رہے ہیں۔ اسی طرح ملک میں ان قوتوں کومستحکم کرنے کی ضرورت ہے جو دستور، قانون کی حکمرانی، انسانی حقوق کے تحفظ ، شہری اور جمہوری آزادیوں اور جمہوری اقدار جیسے ارفع اصولوں کی بنیاد پر ملک میں مثبت سماجی تبدیلی کے لئے کام کر رہی ہیں۔ ’’پارلیمنٹ کو سپریم رہنے دیں، عدلیہ کو آزاد رہنے دیں، ریاستی اداروں کو سیاسی مداخلت سے پاک بنائیں، اور قانون کو ایسے عوامی اور منتخب نمائندوں سے نمٹنے دیں جو اپنے اختیارات سے تجاوز کے مرتکب ہوئے ہیں یا جو بد عنوانی میں ملوث ہیں‘‘۔ 
فافن کے اعلامیے میں سول سوسائٹی ، میڈیا، سماجی اور سیاسی حقوق کے لئے کام کرنے والے کارکنان کے کام کرنے کے لئے سکڑتی ہوئی گنجائش پر گہرے تحفظات کا اظہار کیا گیا ہے اور کہا گیا ہے کہ نہ صرف رجعتی قانون سازی اور تعزیری ضوابط کے ذریعے سول سوسائٹی کا رستہ منظم طریقے سے روکا جا رہا ہے ۔ نتیجے کے طور پر پیدا ہونے والے خلا میں تشدد کا پرچار کرنے والی انتہا پسند قوتیں جڑ پکڑ رہی ہیں۔فافن کے اعلامیہ میں کہا گیا ہے کہ پاکستان کو ماضی قریب میں میڈیا کے پھیلاؤ ، سیاسی اور سماجی سوسائٹی کے قیام، ایک بااثر عدلیہ اور منتخب اسمبلیوں کے تسلسل جیسی بڑی کامیابیوں کو بنیاد بنا کر آگے بڑھنا ہوگا ۔
فافن کے اعلامیہ میں اس بات پر تشویش کا اظہار کیا گیا ہے کہ سیاسی تقسیم نے ایسے ریاستی اداروں کو بھی متنازعہ بنا دیا ہے جنہیں عمومی طور پر غیر جانبدار سمجھا جاتا ہے اور اس صورتحال نے آنے والے انتخابات کے معیار پر سوالیہ نشان کھڑا کر دیا ہے۔ ملٹری اور عدلیہ کو سیاسی معاملات میں جا وبے جا  گھسیٹنے اور ہر بات پر سیاسی جماعتوں کا عدم اتفاق رائے اگلے انتخابات کے لئے ہر گز اچھے شگون نہیں ہیں۔ الیکشن کمیشن آف پاکستان ملک میں انتخابات کا امین ہے اور اسے آئین پاکستان اور الیکشنز ایکٹ2017میں تفویض کئے گئے اختیارات کے تحت یقینی بنانا ہو گا کہ انتخابات شفاف، قابل اعتبار اور منصفانہ ہوں جو ملک میں سیاسی استحکام لا سکیں اور جمہوریت اور جمہوری اقدار پر عوام کے اعتماد کو بحال کر سکیں۔ 

Building No 1, Street 5 (Off Jasmine Road) Ph: +92 51 8466232 Email: info@tdea.pk
G 7/2, Islamabad Fax: +92 51 8432141 URL: www.fafen.org

Free and Fair Election Network (FAFEN) is a network of Pakistani civil society organization and supported by
the Trust for Democratic Education and Accountability (TDEA)





